
Suġġett: In-numru Ewropew ta' emerġenza 112: In-nuqqas ta' implimentazzjoni tar-riżoluzzjoni tal-
Parlament tal-5 ta' Lulju 2011 u tal-Artikolu 26 tad-Direttiva 2009/136/KE 

Fil-5 ta' Lulju 2011, il-Parlament adotta riżoluzzjoni dwar is-servizz universali u n-numru ta' 
emerġenza 112 (P7_TA(2011)0306). Din ir-riżoluzzjoni enfasizzat il-ħtieġa għal sforzi akbar fl-
implimentazzjoni u l-promozzjoni tal-112, in-numru ta' emerġenza fl-UE kollha, u talbet li l-Kummissjoni 
tieħu għadd ta' miżuri speċifiċi skont id-Direttiva 2009/136/KE.  

S'issa l-kisbiet fl-implimentazzjoni tad-Direttiva 2009/136/KE mill-Kummissjoni kienu insufficienti. 
Pereżempju, ma ġie identifikat l-ebda kriterju ta' preċiżjoni jew ta' affidabilità għall-post minn fejn issir 
is-sejħa kif mitlub fl-Artikolu 26(5) tad-Direttiva 2009/136/KE. Barra minn hekk, minkejja l-għarfien 
baxx ħafna u staġnat dwar il-112 (27 % biss taċ-ċittadini tal-UE huma konxji tal-eżistenza tiegħu), ma 
sar l-ebda sforz notevoli biex tiġi indirizzata l-kwistjoni tan-nuqqas ta' informazzjoni liċ-ċittadini tagħna. 
Il-112 għadu wkoll inaċċessibbli għall-maġġoranza tal-persuni b'diżabilitajiet, għalkemm l-aċċessibilità 
ġiet mitluba fid-Direttiva 2009/136/KE, fir-riżoluzzjoni tal-5 ta' Lulju 2011 u fid-Dikjarazzjoni bil-
Miktub 0035/2011 tat-12 ta' Settembru 2011 dwar il-ħtieġa għal servizzi ta' emerġenza 112 
aċċessibbli. 

Fir-rigward tat-talba tal-Parlament kif espressa fir-riżoluzzjoni tiegħu msemmija hawn fuq, il-
Kummissjoni meta se tagħti lill-Parlament pjan ta' azzjoni dettaljat (inklużi r-riżorsi u l-iskeda ta' 
żmien)?  

B'mod partikolari, għandha tingħata attenzjoni dwar:  

 li ċ-ċittadini jingħataw informazzjoni ta' impatt dwar il-112 u li l-Istati Membri jirċievu miżuri ta' 
appoġġ għar-reklamar u għall-kampanji ta' sensibilizazzjoni (l-Artikolu 26(6)), 

 l-iżvilupp ta' kriterji obligatorji ta' preċiżjoni u affidabilità biex is-servizzi tal-emerġenza jkollhom 
informazzjoni dwar il-post minn fejn issir is-sejħa (l-Artikoli 26(5) u 26(7)), 

 l-iffissar ta' rekwiżiti sinifikanti ta' affidabilità u ta' kwalità kif ukoll Indikaturi tal-Prestazzjoni Ewlenin 
(KPI) għall-katina sħiħa tas-servizz tal-112 (ir-riżoluzzjoni tal-5 ta' Lulju 2011), 

 l-aċċessibilità tal-112 għall-persuni b'diżabilitajiet bl-użu tat-teknoloġiji 112 tal-Ġenerazzjoni li Jmiss 
(l-Artikolu 26(4) u r-riżoluzzjoni tal-5 ta' Lulju 2011),  

 l-implimentazzjoni ta' sistema tal-'112 bil-maqlub' biex tallerta liċ-ċittadini rigward inċidenti 
imminenti maġġuri (ir-riżoluzzjoni tal-5 ta' Lulju 2011). 

